
KOMISIONERI PËR MBROJTJEN NGA DISKRIMINIMI 

 

Nr.______Prot.                            Tiranë, më ___/___/2022 

             

       V E N D I M 
 

Nr. 106, datë 07/06/2022 

Mbështetur në nenin 32, pika 1, gërma a), të ligjit nr. 10 221, datë 04.02.2010 “Për Mbrojtjen 

nga Diskriminimi”1
, të ndryshuar, Komisioneri për Mbrojtjen nga Diskriminimi mori në 

shqyrtim ankesën nr. 190, datë 25.10.2021, së z. E.F., ku pretendohet diskriminim për shkak 

të “bindjes politike”2
,  “gjendjes arsimore” dhe “për shkak të ankimit në gjykatë” nga ana e 

Albpetrol sh.a.,. 

Në përfundim të shqyrtimit të ankesës, Komisioneri për Mbrojtjen nga Diskriminimi
3
,  

 

K O N S T A T O I: 

I. Parashtrimi i fakteve sipas subjektit ankues. 

Sipas informacionit të dhënë në ankesë, z. E.F. ka punuar në detyrën e përgjegjësit të turnit 

pranë vendburimit të naftës Kocul-Gorrisht, i cili ka qenë në administrim të Kompanisë 

Koncesionare Trans Atlantik Ltd, Dega Shqipëri e në vijim, në datën 07.02.2017, i ka kaluar 

sërish në administrim Shoqërisë Albpetrol sh.a. Ankuesi ka ushtruar detyrën e përgjegjësit të 

turnit deri në datën 18.01.2018, pasi në vijim është ulur në detyrë dhe ka kaluar në pozicionin 

e operatorit të prodhimit në sektorin e dytë. Ankuesi shprehet se për të sqaruar këtë ulje në 

detyrë, i ka kërkuar takim drejtorit të Qendrës së Prodhimit të Naftës (QPN ) Kocul-Gorrisht, 

M.B., i cili e ka pritur dhe i ka deklaruar se motivacioni i uljes në detyrë ka qenë pasi ankuesi 

nuk është shprehur mirë për Partinë Socialiste, e cila është edhe subjekti politik, ku aderonte 

Drejtori i Qendrës. Ankuesi shprehet se në takimin e zhvilluar  me të ishin të pranishëm edhe 

disa punonjës të tjerë si: F.M, me detyrë ndihmës operator prodhimi,  D.S. me detyrë operator 

                                                           
1
 Në vijim do t’i referohemi me shkurtesën LMD; 

2
 Referuar vërtetimit Nr. 141073, datë 08.06.2009, të lëshuar nga Kryetari i Degës së Partisë Demokratike, z. 

A.K. 
3
 Në vijim do t’i referohemi me shkurtesën KMD. 

prodhimi, të cilët kishin kundërshtuar uljen në detyrë të z. E.F. Ankuesi shprehet se në vijim, 

Drejtori i QPN Kocul-Gorisht premtoi se do të caktohej në një punë të përshtatshme me 

arsimin e tij dhe se këto lëvizje brenda Qendrës bëheshin të detyruara nga presioni i subjektit 

politik në pushtet, për të sistemuar militantët e saj. Ankuesi thekson faktin se megjithëse ka 

përfunduar arsimin profesional në fushën e naftës, si dhe arsimin e lartë në degën Administrim 

Biznesi, është zëvendësuar me një militant të Partisë Socialiste. Pavarësisht premtimit të 

Drejtorit të Qendrës, ankuesi sqaron se nuk u sistemua kurrë në një detyrë, që i përshtatej 

arsimit të tij, të lartë.  

Z. E.F. e informon KMD se në vitet 2018-2019, nga ana e punonjësve të kësaj qendre 

prodhimi, kishte pakënaqësi në lidhje me kushtet jo të mira të punës, si dhe mbi mospagesën e 

shtesës së pagës për orët e natës të kryera nga punëtorët me turne. Z. E.F. shprehet se ai është 

zgjedhur si përfaqësues i tyre, për të kërkuar përmirësimin e kushteve të tyre të punës, si dhe 

pagesën e orëve të natës. Në dhjetor të vitit 2018, punëtorët zhvilluan një grevë, si pasojë e së 

cilës u ndërpre prodhimi dhe nxjerrja e naftës. Albpetrol sh.a. kërkoi negocim për zhbllokimin 

e situatës, pranë këtij vendburimi, duke organizuar një takim midis përfaqësuesve të 

kompanisë dhe të punonjësve të vendburimit. Ankuesi sqaron se ka qenë përfaqësues i 

punonjësve të QPN  Kocul-Gorisht në këtë takim, ku u arrit një Akt-Marrëveshje, e cila u 

nënshkrua nga Administratori i Albpetrol sh.a. dhe Drejtori i Qendrës. Sipas kësaj 

marrëveshjeje, Albpetrol sh.a. mori përsipër detyrimin për të shpërblyer me ½ e pagës të gjthë 

punonjësit e QPN  Gorisht, brenda muajit dhjetor 2018, të rishikojë vendimin e miratuar për 

tabelën e pagave brenda muajit janar 2019, të përmirësonte kushtet e punës etj. Kundrejt 

detyrimeve të kompanisë, punonjësit duhej të përfundonin grevën dhe të riktheheshin në 

vendet e tyre të punës. Punonjësit e qendrës e zbatuan Akt-Marrëveshjen, duke rifilluar punën 

pas nënshkrimit të saj dhe QPN Kocul-Gorisht iu rikthye normalitetit. Ndërkohë që, 

punëdhënësi i zbatoi pjesërisht detyrimet e tij, sidomos mbi pikat 2, 3 dhe 4 të kësaj Akt-

Marrëveshjeje ku merrte përsipër që brenda muajit janar 2019, të rishikonte vendimin e 

miratuar mbi tabelat e pagave, duke bërë një ndarje të klasifikuar në pagën bazë, vjetërsinë në 

punë, etj, pagimin e orëve të natës për turnet e dyta dhe të treta, sikurse edhe lidhur me 

detyrimin për të  përmirësuar kushtet e punës brenda 3 mujorit të parë të vitit 2019 apo të 

rriste pagat për punonjësit e QPN  Kocul-Gorisht në masën 5%. Edhe pas disa takimeve të 

zhvilluara ndërmjet punëdhënësit dhe punëmarrësve nuk u arrit të gjehej një zgjidhje. Për këtë 

arsye, ankuesi sqaron se ka depozituar padi me objekt- detyrimin e Albpetrol sh.a. për të 

paguar orët të kryera gjatë natës për periudhën shkurt 2017, deri në shtator 2019, si dhe 

kamatëvonesat përkatëse, pranë gjykatës kompetente, duke e zgjidhur gjyqësisht çështjen. Me 

vendimin nr. 61-2021-768, datë 09.03.2021, Gjykata e Rrethit Gjyqësor Vlorë e ka pranuar 

padinë e z. E.F. 

E gjithë situata e sipërcituar ndikoi negativisht në marrëdhëniet e punës së z. E.F. me 

punëdhënësin e tij, pasi nuk u ngrit asnjëherë në detyrë, si dhe kontrollohej herë pas here nga 

task forca e punëdhënësit, me qëllim që të kapej në gabim. Kontrollet ishin të qëllimta dhe të 

përcaktuara vetëm për të dhe jo për punonjësit e tjerë. Ankuesi shprehet se situata e 

“persekutimit” ka vazhduar të përkeqësohet gjatë vitit 2021, sidomos si pasojë e angazhimit të 

tij në fushatën e zgjedhjeve të zhvilluara në datën 25.04.2021, ku është caktuar si Kryetar i 

Qendrës së Votimit nr. 4460, pranë KZAZ nr. 86, së Partisë Demokratike të Shqipërisë. 

Ankuesi sqaron se një fakt i tillë nuk është parë me sy të mirë nga Drejtori i QPN Kocul-

Gorisht, i cili është përfaqësues i Partisë Socialiste të Shqipërisë dhe u ka bërë presion shumë 

punonjësve për të votuar subjektin politik PS.  

Në kuadër të presioneve të kryera mbi punonjësit, ankuesi përmend D.K., i cili kishte shkuar 

në një takim elektoral të subjektit politik PD dhe si pasojë ai u transferua në Amonicë, larg 

nga fshati Kocul, ku ai banonte dhe kryente punën si operator prodhimi. Ai është rikthyer në 

pozicionin e mëparshëm të punës, vetëm pasi ka premtuar votën në favor të Partisë Socialiste. 

Ankuesi shprehet se hakmarrja e punëdhënësit ndaj tij u shpreh shumë shpejt. Në këtë 

kontekst, ankuesi pretendon se pas një aksidenti, që ai pësoi në punë në datën 23.12.2020 dhe 

raportit të paaftësisë së përkohshme në punë për 80 ditë, ku një pjesë mirë e ditëve të 

paaftësisë së përkohshme në punë është kaluar në spital, i ka drejtuar kërkesën e datës 

02.02.2021, QPN Kocul-Gorisht, me qëllim përfitimin e një ndihme financiare, si pasojë e 

aksidentit të ndodhur në punë. Drejtori i QPN Kocul-Gorisht nuk ka dërguar shkresë zyrtare 

pranë Albpetrol sh.a., me qëllim përfitimin e ndihmës financiare për ankuesin, pavarësisht 

insistimit të këtij të fundit, pasi ndihma financiare i duhej për mbulimin e shpenzimeve për 

ndërhyrjen kirurgjikale në spital dhe shpenzimeve për medikamentet e marra për rikuperimin 

e tij shëndetësor. Ankuesi pretendon se Drejtori i QPN Kocul-Gorisht ka thënë që ndihmën 

financiare ta kërkojë e ta zgjidhë gjyqësisht. Z. E.F. shprehet se deri më sot nuk e ka përfituar 

këtë ndihmë financiare nga punëdhënësi, ndërkohë që punonjës të tjerë si G.M. dhe A.Z., që 

janë aksidentuar në punë e kanë përfituar. Ankuesi pretendon se ky është një trajtim i 

pabarabartë, si pasojë e bindjeve të tij politike të djathta.  

Z. E.F. sqaron gjithashtu se me kërkesën e datës 23.07.2021 drejtuar Albpetrol sh.a., ka 

kërkuar të përshtatet në një vend pune të përshtatshëm me arsimin dhe eksperiencën e tij në 

punë, por deri më sot nuk ka marrë asnjë përgjigje nga Drejtoria e Burimeve Njerëzore e kësaj 

shoqërie. Ai shprehet se caktimi i tij në një pozicion pune si operator prodhimi, ndërkohë që 

ka arsim profesional në fushën e naftës dhe arsim të lartë, i ka shkaktuar dëm psikologjik, pasi 

është në dijeni të faktit se shumë punonjës të tjerë të shoqërisë, ndonëse janë me arsim 8-

vjeçar, shkollë për infermierë etj., punojnë në pozicione pune, ku kriteri është arsimi i lartë.   

Për sa më sipër, ankuesi pretendon se diskriminohet për shkak të bindjes politike të djathtë, 

gjendjes arsimore, si dhe për shkak të ankimit në gjykatë (për pagesën e orëve të natës etj.). Ai 

sqaron se si pasojë e diskriminimit për këto shkaqe, ai nuk është sistemuar në një vend pune 

sipas arsimit të tij, si dhe është privuar nga ndihma financiare për aksidentin e pësuar në punë.     

II. Ndjekja e proçedurës për shqyrtimin e ankesës nga Komisioneri. 

Komisioneri mori në shqyrtim ankesën e sipërcituar, në referencë të kompetencës së 

parashikuar në nenin 32, pika 1, gërma a), të ligjit nr. 10221/2010 “Për Mbrojtjen nga 

Diskriminimi”4
, të ndryshuar, që i atribuon të drejtën të shqyrtojë ankesat nga personat ose 

grupet e personave që pretendojnë se janë diskriminuar, sikurse parashikohet në këtë ligj.  

 

Ligj nr. 10 221/2010 “Për Mbrojtjen nga Diskriminimi”, i ndryshuar, rregullon zbatimin dhe 

respektimin e parimit të barazisë, bazuar në një listë jo shteruese shkaqesh, por në mënyrë të 

shprehur neni 1, i ligjit parashikon mbrojtjen nga diskriminimi për shkak të “bindjes politike”, 

“gjendjes arsimore” dhe “për shkak të ankimimit në gjykatë”5
 duke përcaktuar se: “Ky ligj 

rregullon zbatimin dhe respektimin e parimit të barazisë dhe mosdiskriminimit në lidhje me 

racën, etninë, ngjyrën, gjuhën, shtetësinë, bindjet politike, fetare ose filozofike, gjendjen 

ekonomike, arsimore ose shoqërore, gjininë, identitetin gjinor, orientimin seksual, 

karakteristikat e seksit, jetesën me HIV/AIDS, shtatzëninë, përkatësinë prindërore, 

përgjegjësinë prindërore, moshën, gjendjen familjare ose martesore, gjendjen civile, 

vendbanimin, gjendjen shëndetësore, predispozicionet gjenetike, pamjen e jashtme, aftësinë e 

kufizuar, përkatësinë në një grup të veçantë, ose me çdo shkak tjetër.” 

 

Neni 7, i LMD, i ndryshuar, parashikon shprehimisht: “1. Çdo veprim ose mosveprim i 

autoriteteve publike ose i personave fizikë a juridikë që marrin pjesë në jetën dhe sektorët 

publikë ose privatë, që krijojnë baza për mohimin e barazisë ndaj një personi apo grupi 

personash, ose që i ekspozon ata ndaj një trajtimi të padrejtë dhe jo të barabartë, kur ata 

ndodhen në rrethana të njëjta ose të ngjashme, në krahasim me persona të tjerë ose grupe të 

tjera personash, përbën diskriminim. 2. Eliminimi i të gjitha privilegjeve dhe i diskriminimit të 

padrejtë, garantohet për cilindo, në bazë të të drejtave vetjake, politike, ekonomike, shoqërore 

dhe kulturore të siguruara nga Kushtetuta e Republikës së Shqipërisë dhe aktet 

ndërkombëtare të ratifikuara nga Republika e Shqipërisë, si dhe nga ligjet në fuqi. 3. 

Autoritetet publike kanë detyrimin për të promovuar barazinë dhe për të parandaluar 

diskriminimin gjatë ushtrimit të funksioneve të tyre.” 

 

Në Kreun III, të ligjit të sipërcituar parashikohet mbrojtje e posaçme nga diskriminimi në 

fushën e punësimit. Ky ligj në nenin 12, pika 1, gërmat a) dhe b) parashikon shprehimisht se: 

“1. Ndalohet diskriminimi i personit në lidhje me të drejtën e tij për punësim. Diskriminimi 

përfshin çdo dallim, kufizim ose përjashtim që bazohet në shkaqet e përmendura në nenin 1 të 

këtij ligji dhe që, ndër të tjera, ka lidhje me: a) shpalljen e vendeve të lira të punës; b) 

rekrutimin dhe përzgjedhjen e punëmarrësve, trajtimin e punëmarrësve në vendin e punës, 

                                                           
4
 Në vijim do t’i referohemi me shkurtesën LMD. 

5
 Shkaku i diskriminimit “ankimimi në gjykatë” përfshihet  nën opsionin “për çdo shkak tjetër”; 

duke përfshirë trajtimin e tyre gjatë vendosjes ose ndryshimit të kushteve të punës, 

shpërblimin, përfitimet dhe mjedisin e punës, trajtimin lidhur me trajnimet profesionale ose 

gjatë procesit disiplinor apo lidhur me pushimin nga puna ose zgjidhjen e kontratës së 

punës”. 

Hapat proçedurialë të ndjekur nga strukturat përkatëse të Komisionerit për Mbrojtjen nga 

Diskriminimi, paraqiten si më poshtë vijojnë:  

A. Pas analizimit të ankesës nr. 190, datë 25.10.2021, së z. E.F., u konstatua se nga 

pikëpamja formale, ajo i plotësonte kërkesat e parashikuara nga neni 33, pika 3 të ligjit 

nr. 10 221, datë 04.02.2010 “Për Mbrojtjen nga Diskriminimi”, të ndryshuar. Për këtë 

arsye, Komisioneri për Mbrojtjen nga Diskriminimi filloi proçedurat përkatëse për 

shqyrtimin e saj. 

B. Mbështetur në nenin 33, pika 7
6
, të ligjit nr. 10 221/2010 “Për Mbrojtjen nga 

Diskriminimi”, të ndryshuar, Komisioneri për Mbrojtjen nga Diskriminimi iu drejtua 

Albpetrol sh.a., si dhe për dijeni ankuesit, me shkresën nr. 1480/1, datë 01.11.2021, ku 

kërkohej informacion i mëposhtëm: 

 

1. Informacion i përgjithshëm mbi pretendimet e ankuesit; 

2. Kopje të aktit të emërimit dhe transferimin në detyrë të ankuesit; 

3. Kopje e kontratës individuale të punës së ankuesit; 

4. Kopje të dosjes personale të ankuesit; 

5. Informacion mbi arsyet e uljes në detyrë të ankuesit nga pozicioni i përgjegjësit të 

turnit në pozicionin e operatorit të prodhimit pranë QPN  Gorisht, të Albpetrol sh.a. Të 

dërgohen akte provuese të motivacionit përkatës; 

6. Informacion nëse ndaj ankuesit janë marrë masa disiplinore gjatë periudhës, që ka 

punuar pranë Albpetrol sh.a.; 

7. Kopje të vlerësimeve në punë për ankuesin gjatë periudhës, që QPN  Kocul-Gorisht ka 

qënë në administrim të Albpetrol sh.a; 

8. Informacion përse ankuesit nuk i është kthyer përgjigje mbi kërkesën e datës 

23.07.2021 drejtuar Albpetrol, ku kërkohet sistemimi i tij në një pozicion pune të 

përshtatshëm me arsimin e tij; 

9. Informacion nëse ankuesi ka aplikuar për ndonjë pozicion pune të përshtatshëm me 

arsimin e tij. Nëse po, të informohet KMD mbi këto aplikime dhe pozicionet 

respektive;  

                                                           
6
 Neni 33, pika 7, i ligjit 10 221/2010, parashikon:“Me marrjen e ankesës, komisioneri verifikon faktet. Për këtë 

qëllim, komisioneri mund t’u kërkojë ankuesit dhe personit kundër të cilit është drejtuar ankesa, të paraqesin 
parashtrime me shkrim brenda 30 ditëve nga dita që palët marrin njoftimin. Kur e çmon të nevojshme, 

komisioneri merr informacione dhe nga çdo person ose burim tjetër”. 

10. Informacion mbi aksidentin që ankuesi ka pësuar në punë në datën 23.12.2020. Të 

dërgohen raportet e paaftësisë së përkohshme dhe çdo dokumentacion tjetër, që 

administroni mbi këtë çështje; 

11. Informacion mbi kriteret që duhet të plotësojnë të aksidentuarit në punë, për të 

përfituar ndihmë financiare nga shoqëria. Në cilin akt të Albpetrol sh.a. gjen vend një 

parashikim i tillë dhe cilat janë kriteret që duhen plotësuar nga punonjësit, për të 

përfituar ndihmë financiare në raste të tilla? 

12. Sa është numri i punonjësve të Albpetrol sh.a., dhe specifikisht të QPN Gorisht, të 

cilëve u është dhënë ndihmë financiare si pasojë e pësimit të aksidenteve në punë apo 

gjendjes shëndetësore, për 3 vitet e fundit? Të përcillen vendimet përkatëse pranë 

KMD-së. 

 

- Në përgjigje të shkresës nr. 1480/1, datë 01.11.2021, së KMD-së, Albpetrol sh.a. 

dërgoi shkresën nr.8696/1 prot., datë 17.11.2021, ku sqaron se E.F. është punonjës i 

shoqërisë Albpetrol sh.a., nga data 08.02.2017 e në vijim duke mbajtur pozicionet e 

punës si më poshtë: 

 

 Përgjegjës turni pranë Qendrës së Prodhimit të Naftës Gorisht të shoqërisë 

Albpetrol sh.a. nga data 08.02.2017 deri në datën 22.01.2018; 

 Operator prodhimi pranë Qendrës së Prodhimit të Naftës Gorisht nga data 

22.01.2018 e në vazhdim. 

Transferimi i tij nuk lidhet me shkaqe diskriminuese si bindja politike, gjendja arsimore, 

mosha, vendbanimi apo çdo shkak tjetër, por lidhet me veprime që rrjedhin nga marrëdhëniet 

e punës punëdhënës-punëmarrës. 

Në shkresën e Albpetrol sh.a. sqarohet se diskriminimi lidhet me trajtimin e diferencuar të një 

personi në raport me të tjerët dhe ky trajtim i diferencuar është i lidhur me arsye fetare, etnike, 

racore, moshe, bindjeve politike etj. Këto fakte hedhin poshtë çdo pretendim për diskriminim 

të ankuesit për shkak të bindjes politike. 

Pranë shoqërisë Albpetrol sh.a. ka edhe punonjës të tjerë, të cilët edhe pse kanë përfunduar 

studimet e larta, për nevoja pune punojnë në pozicione pune me arsim të mesëm si psh. A. K. 

me profesion inxhinier ndërtimi dhe punon në pozicionin e punës Ndihmës Operator 

prodhimi, F.R. me profesion Menaxher Turizmi punon në pozicionin e punës Specialist i 

Mesëm në Sektorë etj. Ky fakt nuk tregon një trajtim të diferencuar të punonjësit E.F., 

përkundrazi shoqëria Albpetrol sh.a. në politikat e saj të punësimit synon t’i përfshijë të gjithë 

personat e interesuar, të cilët kërkojnë të punësohen në shoqëri, brenda hapësirave ligjore të 

lejuara. Të dy këta faktorë nuk kanë qenë shkaqe dhe nuk provohet se ankuesi është trajtuar në 

mënyrë të diferencuar nga punonjësit e tjerë. Gjithashtu, në vitin 2020, Shoqëria Albpetrol 

sh.a. ka miratuar tabela të reja të pagave me vendimin e Asamblesë së Përgjithshme të 

Aksionerit nr. 1043/1, datë 29.01.2020 dërguar Qendrës së Prodhimit të Naftës Gorisht, duke 

përcaktuar pagën e punonjësve të kësaj qendrë, të cilët përfituan një rritje nga 30 deri në 

100.000 lekë të pagës së tyre. 

Në datën 23.12.2020, z. E.F. ka pësuar aksident në punë. Mbështetur në tërësinë e 

dokumentacionit të ngjarjes së ndodhur, shoqëria Albpetrol sh.a. menjëherë ka marrë masat 

për ndjekjen e rastit, duke u bazuar në Kontratën e Shërbimit nr. 37/13, datë 09.03.2020, me 

objekt “Shërbimi i sigurimit të punonjësve nga aksidentet në punë”, të lidhur ndërmjet 

shoqërisë Albpetrol dhe bashkimit të përkohshëm të Shoqërive të Sigurimit Eurosig sh.a., 

Sigal Uniqa Group Austria, Sicred sh.a., Sigma InterAlbania Vienna Insurance Group, ku ka 

të përfshirë në skemën e sigurimit për punonjësit me rrezikshmëri të lartë në punë. 

Pas shqyrtimit të rastit nga Shoqëria e Sigurimit e kontraktuar nga Albpetrol sh.a., punonjësi 

E.F. ka përfituar dëmshpërblimin në masën 210,400 lekë, bazuar në kushtet e kontratës së 

shërbimit, tërësisë së dokumentave të depozituara nga ana e tij, bazuar në kartelën e tij 

Spitalore, si dhe deklaratës së dakordësisë së shprehur nga z. E.F. 

Për sa pretendohet nga ankuesi se nuk ka përfituar ndihmë financiare nga Albpetrol sh.a., si 

pasojë e aksidentit të ndodhur në punë, kjo shoqëri sqaron se në protokollin e saj nuk rezulton 

asnjë kërkesë zyrtare e protokolluar nga ankuesi që bën fjalë për kërkimin e ndihmës 

ekonomike për këtë rast, në mënyrë të që të merrej në shqyrtim nga struktura përgjegjëse. Në 

këto kushte, pretendimi i ankuesi nuk qendron. 

Lidhur me kriteret që duhet të plotësojnë të aksidentuarit në punë në mënyrë që të përfitojnë 

ndihmë financiare nga shoqëria, Albpetrol sqaron se për akordimin e ndihmës financiare për të 

aksidentuarit në punë mbështetet në Kontratën Kolektive të Punës nr. 10645 prot., datë 

22.11.2019 të lidhur midis Albpetrol sh.a. dhe Sindikatës së Re të Naftëtarëve Shqiptarë si 

dhe në Kontratën e Shërbimit të “Sigurimit të jetës së punonjësve, sigurim shëndeti nga 

aksidentet në punë”. 

Mbështetur në nenin 32 të Kontratës Kolektive të Punë, në pikat 3 dhe 5 të saj specifikohen 

mënyrat e trajtimit dhe procedurat e dhënies së ndihmës ekonomike për rastet e aksidenteve në 

punë. 

3. Në rast aksidentesh të rënda të ndodhura në punë, si pasojë e së cilave kryhet ndërhyrje 

kirurgjikale, shoqëruar me të gjithë dokumentacionin e plotë të aksidentit të punës, si dhe 

vazhdon të qendrojë me raport mjekësor mbi 30 ditë, me propozim të qendrës së punës dhe 

sindikatës që ka nënshkruar kontratën kolektive. Administratori i shoqërisë Albpetrol sh.a. i 

jep një ndihmë ekonomike deri në 100.000 (njëqind mije) lekë. 

5. Në raste sëmundesh të rënda dhe aksidentesh të rënda në punë që nuk diagnostikohen dhe 

nuk kurohen brenda vendit (në spitale publike) e vërtetuar kjo nga institucionet shëndetësore, 

përkatëse (QSUT) të trajtohen në spitalet jopublike dhe më pas Administratori i shoqërisë 

Albpetrol sh.a. mbi bazën e propozimit të Zyrës së Mjedisit dhe Sigurimit Teknik miraton një 

ndihmë ekonomike deri në 400.000 (katërqind mijë) lekë, të justifikuara me dokumentacionin 

përkatës të shpenzimeve.  

 Në zbatim të kontratës së “shërbimit të jetës së punonjësve, sigurim shëndeti nga aksidentet 

në punë”, punonjësit e aksidentuar duhet të plotësojnë disa kritere, në mënyrë që të përfitojnë 

mbulimin e shpenzimeve mjekësore nga polica e sigurimit. Aksidenti vlerësohet që ka 

ndodhur në punë ose për shkak të punës kur personi dëmtohet: 

1. Gjatë kryerjes së punës së zakonshme; 

2. Gjatë kryerjes së një pune tjetër, pa urdhër të punëdhënësit, por, për arsye madhore, në 

interes të punës; 

3. Gjatë kryerjes së një pune tjetër, pa urdhër të punëdhënësit; 

4. Gjatë kohës së pushimit, në vendin e caktuar ose për vënien në rregull të makinerive, 

veglave të punës, veshmbathjeve, para ose pas mbarimit të punës; 

5. Gjatë rrugës, në linjën e drejtpërdrejtë, nga banesa për në punë dhe anasjelltas, sin ë 

rastet kur transporti është i organizuar nga punëdhënësi dhe kur ai është individual; 

6. Si dhe cdo rast kur nga rrethanat faktike del qartë se dëmtimi i shkaktuar i punonjësit 

ka ardhur për arsye që lidhen me punën/funksionin, të cilin ai ushtron pranë Albpetrol.  

Mbështetur në dispozitat e kësaj kontrate, kompania e sigurimit detyrohet t’i akordojë trajtim 

financiar i punonjësit, nëse ndodhet në një nga rastet e sipërcituara. 

Albpetrol sh.a. e bën me dije KMD-në se ndaj z. E.F. nuk janë ndërmarrë veprime 

diskriminuese, por janë zbatuar të drejtat dhe detyrimet kontraktuale të parashikuara në 

kontratën e shërbimit të sigurimit të jetës dhe shëndetit të punonjësve. 

Ndër të tjera, kjo shoqëri sqaron se lidhur me trajtimin e ankesës së z. E.F., është duke 

përgtitur një informacion shtesë, i cili do të vendoset së shpejti në dispozicion të KMD-së. 

Njëkohësisht, Albpetrol kërkon zhvillimin e një seancë dëgjimore për shqyrtimin e kësaj 

ankese. 

Bashkëlidhur është dërguar dokumentacioni i mëposhtëm: 

1. Kopje e dosjes personale të z. E.F.; 

2. Kopje e akteve të lirimit nga detyra të z. E.F.. 

3. Informacion mbi aksidentin në punë të ankuesit dhe kopje të raporteve të paaftësisë në 

punë. 

4. Kopje e kontratës kolektive nr. 10645 prot., datë 22.11.2019; 

5. Kopje të diplomave të shkollës së lartë të punonjësve të shoqërisë Albpetrol sh.a., të 

cilët punojnë në pozicione pune me arsim të mesëm; 

6. Vendime të Administratorit të Albpetrol sh.a. mbi akordimin e ndihmave ekonomike 

lidhur me aksidentet në punë.  

 

- Për shqyrtimin e mëtejshëm të çështjes, palët u njoftuan për seancë dëgjimore, e cila u 

vendos të realizohet në datën 21.01.2022, ora 11:00, pranë Zyrës së KMD-së. 

 

- Me kërkesë të Albpetrol sh.a., KMD e anuloi seancën dëgjimore në datën e sipërcituar, 

duke i njoftuar palët nëpërmjet e-mailit zyrtar. Njëkohësisht, Komisioneri i bëri me dije se 

do të njoftoheshin në vijim lidhur me datën e kësaj seance. Albpetrol sh.a. kërkoi shtyrjen e 

kësaj seance, pasi ishte në pritje të informacioni të kërkuar nga gjykata, i cili është i 

vlefshëm edhe për çështjen objekt shqytimi pranë KMD-së. 

 

- Në vijim, palët u njoftuan për seancë dëgjimore, e cila u vendos të realizohet në datën 

28.02.2022, ora 11:00, pranë Zyrës së KMD-së.  

Në seancë dëgjimore u paraqitën dy përfaqësuese me autorizim të Albpetrol sh.a. dhe ankuesi E.F.. 

Ankuesi parashtroi edhe një herë pretendimet e tij për diskriminim për shkak  të “bindjes 

politike”, “gjendjes arsimore” dhe “për shkak të ankimit në gjykatë”. 

Ankuesi u shpreh se ka arsim të lartë dhe ka eksperiencë 15 vjeçare në punë. Aktualisht, ai punon 

pranë Qendrës së Prodhimit të Naftës Kocul-Gorisht, por ushtron edhe profesionin privat si ekspert 

për vlerësim pasurie dhe kontabël pranë gjykatave, ASHK-së etj. Në vitin 2017, ai sqaron se ka 

qenë i punësuar pranë kompanisë Trans Atlantik ltd. Në kushtet kur, në të njëjtin vit, vendburimi i 

naftës Gorisht ka kaluar sërisht në administrim të Albpetrol sh.a., edhe Qendra e Prodhimit të 

Naftës Gorisht ka kaluar pranë Albpetrol sh.a. Ankuesi sqaron se ka mbajtur pozicionin e shefit të 

turnit dhe sa ka përfunduar studimet e mesme në shkollën e naftës me mesatare të lartë. Në  janar 

2018, ai ka ndryshuar pozicionin e punës duke kaluar nga shef turni në pozicionin e operatorit të 

prodhimit pranë kësaj qendre. Ka kërkuar takim në atë periudhë kohore me drejtorin e qendrës i cili 

konfidencialisht i ka thënë se do të rregullonte në punë njërëzit e forcës politike së cilës i përkiste, 

por pavarësisht kësaj, i ka premtuar se do ta sistemonte sërisht në pozicionin e mëparshëm të punës. 

Por një gjë e tillë nuk ndodhi. Kushtet e punës ishin të këqija dha Albetrol sh.a. jepte vetëm pagën 

bazë dhe kompensimin ushqimor, pa shtesa të tjera. Të ndodhur në këto kushte, ai u caktua 

përfaqësues i punëmarrësve për të kërkuar të drejtat e tyre pranë Albpetrol sh.a., në lidhje me 

shtesat në paga, orët e turnit të tretë etj. U organizuan disa greva, si pasojë e së cilave Albpetrol 

sh.a. nënshkroi një marrëveshje me ta për t’i paguar shtesat mbi pagë për punonjësit e kësaj qendre. 

Ankuesi si përfaqësues i njoftoi punonjësit që të rifillonin punën. Në kushtet kur, Albpetrol sh.a. 

nuk i plotësoi premtimet e tij, mosmarrëvshjet mes punëmarrësve dhe shoqërisë u shtuan. Këtu 

fillon edhe armiqësia e Albpetrol sh.a. me të. Ankuesi shprehet se ka depozituar padi individuale në 

gjykatë, ku ka kërkuar shtesat mbi pagën e tij, për orët e turnit të tretë etj. Gjykata ka pranuar 

padinë e tij dhe ai sqaron se i ka marrë të gjitha shtesat mbi paga që i takonin. Z. E.F. sqaron se pas 

kësaj, ka patur probleme të mëtejshme, pasi ka patur grupe kontrolli të Albpetrol sh.a., të cilat 

dërgoheshin qëllimisht për ta kontrolluar atë në punë. Në vijim,  ankuesi sqaron se në 23 dhjetor 

2020 ka pësuar një aksident në punë, pasi rripat e transmisionit i kanë kapur gishtat e dorës. Ai 

sqaron se është dëmtuar dhe ka qendruar në spital për 6 ditë dhe është trajtuar me 30 ditë paaftësi të 

përkohshme në punë. Gjatë këtij viti, ai sqaron se ka qene jo mirë ekonomikisht, pas aksidentit i cili 

përkoi më fillimin e pandemisë Covid-19. Gjendja e tij ekonomike u rëndua, pasi ai nuk mund të 

punonte dot më privatisht si ekseprt vlerësues, pasi institucionet u mbyllën si pasojë e pandemisë. 

Në këto kushte, ai sqaron se i është drejtuar në datën 02.02.2021, drejtorit të Qendrës së Prodhimit 

së Naftës Gorisht për të përfituar ndihmë financiare nga Albpetrol sh.a. si pasojë e aksidentit të 

ndodhur, pasi një ndihmë e tillë është e parashikuar me vendim të Këshillit Mbikqyrës. Drejtori i 

qendrës nuk e ka bërë shkresën për ndihmë financiare drejtuar administratës qendrore të Albpetrol 

sh.a. dhe ankuesi pretendon se ai i ka thënë që t’i drejtohej gjykatës. Z. E.F. sqaron se u ka dërguar 

sms administratorëve të Albpetrol sh.a. ku i bënte me dije lidhur me situatën e tij financiare, por 

nuk i kanë kthyer përgjigje. Ai shprehet se  punonjës të tjerë të dëmtuar në punë kanë marrë 

ndihmë financiare nga Albpetrol sh.a. Arsyeja e mosdhënies së kësaj ndihme, shpjegohet nga 

ankuesi, si pasojë e të qenurit përfaqësues  i organizimit të punonjësve të Qendrës, të cilët kanë 

ngritur zërin për të drejtat e tyre. Ai u shpreh se ka qenë përfaqësues i sindikatës dhe Albpetrol sh.a. 

ka dijeni mbi këtë fakt, që ka qenë përfaqësues i punonjësve të qendrës dhe përfaqësues i 

sindikatës. Përfaqësuesit e KMD-së kanë sqaruar se në shkresat e depozituara, ai rezulton si 

përfaqësues i punonjësve të  QPN  Gorisht, por jo si përfaqësues i Sindikatës. Përfaqësinë në 

sindikatë, ankuesi e shtoi si shkak diskriminimi, për mosdhënien e ndihmës financiare nga 

Albpetrol sh.a. Ankuesit iu kërkua që të argumentojë dhe të provojë shkakun e sipërcituar me 

dokumentacionin përkatës. Ai u shpreh se Task Forca e Albpetrol sh.a. paraqitet për kontroll vetëm 

për të dhe një gjë e tillë është bërë e shpeshtë. I pyetur se cili është objekti i kontrollit të Task 

Forcës, ndaj punës së tij, ai u shpreh se kontrollohet gjatë turnit të tretë nëse është zgjuar apo duke 

fjetur në orarin e punës. I pyetur nga përfaqësuesit e KMD-së se ku e marrë informacionin e 

sipërcituar se Task Forca e Albpetrol sh.a. paraqitet për të kontrolluar vetëm atë, ankuesi u përgjigj 

se se i kanë thënë kolegët e grupeve të tjerë. 

Përveç sa më sipër, ankuesi sqaroi se pretendimi i tij i dytë konsiston në faktin se ka kërkuar të në 

muajin korrik 2021 të sistemohet në një pozicion pune të përshtatshëm me arsimin e tij dhe një gjë 

të tillë Albpetrol sh.a. nuk e ka kryer. Ai nuk është ngritur në detyrë. Ai theksoi faktin se persona të 

tjerë punojnë në fushën e naftës edhe pse nuk kanë arsimin përkatës të tillë si me profesion 

infermierë etj. dhe punësimi i tyre kryhet si rrjedhim i bindjeve politike.   

Në lidhje me bindjet e tij politike, ankuesi sqaron se ai është anëtar i partisë Demokratike dhe ka 

marrë pjesë si aktivist  i kësaj force politike në zgjedhjet e fundit. Ai sqaron se Albpetrol sh.a. ka 

dijeni mbi bindjet e tij, pasi drejtori i QPN  Kocul-Gorisht është përfaqësues i Partisë Socialiste. 

Përfaqësuesit e KMD-së e sqaruan ankuesin se duhet të depozitojë informacion mbi pjesëmarrjen e 

tij në aktivitete  politike para periudhës përgjatë së cilës ai pretendon se është ekspozuar ndaj një 

qendrimi të padrejtë dhe disfavorizues nga Albpetrol sh.a. 

Lidhur me gjendjen arsimore, ai u shpreh se ka arsimin e mesëm në naftë, si dhe arsimin e lartë 

ekonomik, ndërkohë që punon në pozicionin operator prodhimi, sikurse shumë punonjës të tjerë që 

kanë arsim më të ulët. 

Përfaqësueset e Albpetrol sh.a. sqaruan fillimisht se Qendra e Prodhimit të Naftës Gorisht Kocul 

dhe Amonisë i kanë kaluar shoqërisë koncesionare në vitin 2007 dhe në vitin 2017 si pasojë e 

kalimit të vendburimeve respektive pranë Albpetrol sh.a. Në këto kushte, edhe qendra ku punon 

ankuesi është rimarrë nga Albpetrol sh.a. Menjëherë, shoqëria ka marrë masa për regjistrimin e 

punonjësve të kësaj qendre, miratimin e strukturës së saj, tabelës së pagave etj. Deri në përshtatjen 

e vendburimeve. Ankuesi ka punuar përgjegjës turni dhe në fillim të vitit ka lëvizur brenda 

qendrës, e cila ishte ende duke u përshtatur me shoqërinë, është transferuar për nevoja të punës në 

pozicionin e operatorit të prodhimit. Nga data 22.01.2018 e në vijim, z. E.F. nuk ka depozituar 

asnjë kërkesë apo ankesë pranë Albpetrol sh.a. ku të kundërshtonte transferimin e kryer apo të 

kërkonte ndryshim të vendit të punës. Në këtë kontekst, është marrë e mirëqenë që z. E.F. e ka 

pranuar vendin e ri të punës. Ato sqaruan se Albpetrol sh.a. nuk ka dijeni mbi bindjet politike të 

ankuesit dhe se në dosjen personale të tij nuk ka asnjë dokument që evidenton këto bindje. 

Përfaqësueset e shoqërisë u shprehën i takon z. E.F. barra e provës të vërtetojë zyrtarisht që 

shoqëria ka patur dijeni mbi këto bindje. Lidhur me gjendjen arsimore të ankuesit ato u shprehën se 

në strukturat e qendrave të Albpetrol sh.a. janë të mirëpërcaktuara specialitetet për secilin pozicion 

pune dhe për pozicionet e punës operator prodhimi, përgjegjës turni dhe ndihmës operator 

prodhimi kërkohet specialisteti teknik nafte, në kushtet kur kjo shoqëri operon në fushën e naftës. 

Nga viti 2017 e në vijim, ankuesi nuk ka depozituar ndonjë kërkesë për ndryshim pozicion pune. 

Me shkresën e KMD-së, strukturat përgjegjëse të Albpetrol sh.a. janë vënë në dijeni të kërkesës se 

datës 23 korrik 2021 të ankuesit, e cila ka qenë e administruar nga drejtoresha e burimeve njerëzore 

të Albpetrol sh.a. Këtë shkresë, ajo nuk ka mundur t’ia delegojë vartësve të saj, pasi në ato ditë 

është transferuar në një pozicion tjetër pune. Pas marrjes dijeni me shkresën e KMD-së, strukturat 

përgjegjëse kanë kryer verifikimet përkatëse në Zyrën e Protokollit. Por, pavarësisht kësaj, 

përfaqësuesit e Albpetrol sh.a. theksuan faktin se gjatë asaj periudhe kohore nuk ka patur asnjë 

pozicion pune vakant për arsimin ekonomist, në qendrën ku punon ankuesi. Të gjitha pozicionet 

vakante e punës, Albpetrol sh.a. i publikon në faqen zyrtare.  Hera e fundit kur është kryer shpallje 

ka qenë kohët e fundit dhe të gjithë aplikantëve u është kthyer përgjigje zyrtare. Në shoqëri ka 

shumë punonjës me arsim të lartë, si psh. inxhinieri ndërtimi, menaxhim turizmi etj., të cilët për 

nevoja të tyre shprehin interes të punojnë në pozicione pune të tilla si ndihmës operator prodhimi, 

apo specialistë të mesëm. Përfaqësueset e Albpetrol sh.a. shprehen se edhe pretendimet e ankuesit 

se diskriminohet për shkak të ankimit të tij në gjykatë janë të pabazuara. Ato mohojnë në mënyrë 

kategorike që Albpetrol sh.a. ka dërguar task forcën e tij për të kontrolluar ankuesin gjatë turneve të 

natës, në QPN Kocul-Gorisht dhe se pranë strukturës së burimeve njerëzore të shoqërisë nuk 

rezulton asnjë akt provues për një gjë të tillë. Në dosjen e tij personale nuk ka asnjë masë 

disiplinore, ku të rezultojnë shkelje si pasojë e kontrolleve të Task Forcës dhe kjo e fundit operon 

në bazë të urdhërave të administratorit duke kryer detyra që janë të parashikuara në Rregulloren e 

Brendshme të Albpetrol sh.a.  

Lidhur me protestën e punonjësve për shtesat mbi paga, përfaqësueset e Albpetrol sh.a. u shprehën 

se disa punonjës të QPN  Kocul-Gorisht kanë patur pretendime mbi shtesat mbi paga dhe e drejta e 

tyre për të protestuar nuk është kufizuar apo ndaluar nga Albpetrol sh.a. Ankuesi e ka paraqitur 

çështjen pranë gjykatës, ku kjo e fundit është shprehur pro tij dhe Albpetrol sh.a. e ka ekzekutuar 

totalisht këtë vendim. Për të njëjtin objekt, punonjësve të tjerë të kësaj qendre u janë rrëzuar 

kërksëpaditë e tyre nga gjykata. Në këtë kontekst, përfaqësueset e Albpetrol sh.a. sqarojnë se vetë 

gjykata ka mbajtur qendrime të ndryshme për të njëjtin objekt padie.  

Lidhur me shpërblimin financiar që ankuesi pretendon ndaj Albpetrol sh.a., përfaqësueset e 

shoqërisë u shprehën se pas ndodhjes së aksidentit, Albpetrol sh.a. u lidh me Inspektoriatin e Punës, 

i cili pas hetimeve dhe verifikimeve të kryera doli në rezultatin se aksidenti ka ndodhur për shkak të 

pakujdesisë në punë së z. E.F.. Aktualisht,  ankuesi dhe familjarët e tij kanë paditur Albpetrol sh.a. 

për shpërblim dëmi etj. dhe çështja është duke u gjykuar pranë gjykatës kompetente. Albpetrol sh.a. 

ka lidhur një kontratë shërbimi me kompanitë e sigurimeve, të cilat shpërblejnë financiarisht të 

aksidentuarit në punë, që janë punonjës pranë Albpetrol sh.a. Z. E.F. është dëmshpërblyer në 

masën 210.400 lekë nga shoqëria e sigurimeve, që i është akoduar në 13 shtator 2021. Ankuesi ka 

rënë dakord me shumën, fakt që rezulton edhe  nga e-mailet e dërguara në adresë të Albpetrol sh.a. 

Vonesa në akordimin e dëmshpërblimit ka qenë si pasojë e vonesës në paraqitjen e 

dokumentacionit të nevojshëm nga ana e ankuesit. Mbështetur në nenin 32/3 të Kontratës 

Kolektive të punës parashikohet që Albpetrol sh.a. i akordon ndihmë deri në 100.000 lekë të 

aksidentuarve në punë, të cilët kanë raport paaftësie të përkohshme në punë për më shumë se 30 

ditë. QPN  Kocul-Gorisht nuk ka dërguar asnjëherë shkresë pranë Albpetrol sh.a., ku të kërkojë 

akordim ndihmë për ankuesin, por edhe ky i fundit nuk ka depozituar kërkesë zyrtare pranë 

shoqërisë. Kërkesa e paraqitur nga ankuesi në cilësi prove nuk përmban as numër protokolli dhe as 

vulë të Albpetrol sh.a. dhe nuk mund të merret e mirëqenë se është depozituar pranë shoqërisë dhe 

të ketë efekte ligjore. Shpërbimi i dhënë nga kompania e sigurimit është i ndryshëm nga ai që 

akordohet nga  Albpetrol sh.a. Ky shpërblim mund të jepet në çdo kohë dhe kushtëzohet vetëm nga 

kërkesa zyrtare e ankuesit, si dhe plotësimi i dokumentacionit të nevojshëm. Por përfaqësueset e 

Albpetrol sh.a. sqaruan gjithashtu se nuk ka afat kohor për dorëzimin e kërkesës pranë Albpetrol 

sh.a. dhe nëse ankuesi e depozitonte edhe këto ditë, ndihma financiare do t’i akordohej nga 

administratori i shoqërisë, sikurse edhe punonjësve të tjerë.  

Ndër të tjera, përfaqësueset e Albpetrol sh.a. u shprehen se në periudhën kohore kur ankuesi ka 

hapur proces gjyqësor ndaj Albpetrol sh.a.  për shpërblim dëmi etj., kjo shoqëri është vënë në dijeni 

të faktin se ankuesi punon është i regjistruar si person fizik dhe punon ekspert kontabël në gjykatë. 

Shoqëria ka kryer disa verifikime pranë Gjykatës së Rrethit Gjyqësor Vlorë, së cilës i është kërkuar 

informacion mbi çështjet ku z. E.F. ka dhënë ekspertizën e tij dhe kjo gjykatë e ka dërguar me 

shkresë zyrtare këtë informacion. Në vijim, Albpetrol sh.a. ka kërkuar sërisht informacion nga kjo 

gjykatë, lidhur me datat, kur ankuesi ka patur seanca për çështjet ku ka dhënë mendim si ekspert 

kontabël dhe gjykata e rrethit gjyqësor Vlorë ka dhënë informacionin përkatës, nga ku ka rezultuar 

se ai ka marrë pjesë në këto seanca gjyqësore në ditët, për të cilat ka paraqitur raport paaftësie të 

përkohshme në punë pranë Albpetrol sh.a. Kështu në datat 07.10.2021, 09.06.2021, 19.10.2021, 

dhe 07.12.2021, z. E.F. është paraqitur në seanca gjyqësore në cilësinë e ekspertit, ndërkohë që në 

qendrën e punës ka paraqitur raporte paaftësie të përkohshme në punë. Albpetrol sh.a. i është 

drejtuar Inspektoriatit të Shëndetit Publik, ku nga verifikimet e kryera nga ky institucion ka 

rezultuar se disa prej raporteve të lëshuara nga mjekja e familjes për ankuesin kanë qenë të 

paligjshme. 

Në këtë kontekst, përfaqësueset e Albpetrol sh.a. sqaruan se përgjatë vitit 2020, ankuesi ka marrë 

për 34 ditë raporte për paaftësi të përkohsme në punë, veç ditëve të lejes vjetore  (20 ditë) dhe 

ditëve të pushimit që merr nga QPN  Gorisht, pasi punon me grafik dhe nuk paraqitet çdo ditë në 

punë. Gjatë vitit 2021, nga data 10 mars 2021 (dmth pas raporteve shëndetësore të marra për 

aksidentin e ndodhur në punë) e në vijim, ai ka marrë 59 ditë raport paaftësie të përkohshme në 

punë, sërisht pa llogaritur këtu ditët e pushimit dhe lejes vjetore. Në këtë kontekst, u përmend edhe 

fakti se puna e ankuesit si operator prodhimi është një punë e përcaktuar me grafik dhe ai nuk është 

i detyruar të paraqitet çdo ditë në punë. Megjithë, mungesën efektive në punë të z. E.F., Albpetrol 

sh.a. nuk ka patur tendencë negative, ka vepruar në mirëbesim dhe nuk ka marrë masa ndaj tij dhe 

asnjëherë sikurse pretendohet nga ai, nuk ka dërguar Task Forcën ta kontrollojë gjatë punës. 

Ankuesi nuk u shpreh për sa më sipër, por pretendimet e tij i vazhdoi për periudhën kohore të vitit 

2018 kur është transferuar në detyrë, ku shprehet se e ka kundërshtuar këtë transferim në në takimin 

e realizuar me drejtorin. Për këtë takim, ankuesi sqaron se është mbajtur edhe një procesverbal.  

I pyetur nga përfaqësuesit e KMD-së, nëse ankuesi ka kontrolluar në faqen zyrtare të Albpetrol 

sh.a. për njoftime për vende vakante pune të shpalluara nga kjo shoqëri, ai u shpreh se interesi i tij 

ishte vetëm për pozicionet e punës për QPN  Kocul-Gorisht, pasi është afër vendbanimit të tij. Ai u 

shpreh se nga sa ka kontrolluar në këtë faqe nuk ka patur vakanca të shpallura për QPN  Kocul-

Gorisht. Përfaqësueset e Albpetrol sh.a. u shprehen se për sa kohë nuk ka patur vende të lira pune 

pranë kësaj qendre, nuk  ka mundësi sistemimi të tij në pozicione të tjera, sipas arsimit përkatës. 

Për pozicionet e lira të punës, aplikuesit duhet t’i nënshtrohen procedurave të konkurrimit. 

I pyetur nga përfaqësuesit e KMD-së, nëse kërkesa e tij drejtuar Albpetrol sh.a. në korrik 2021, 

është një kërkesë e përgjithshme, ku shprehet dëshira e tij për t’u pozicionuar në një vend tjetër, 

sipas arsimit përkatës brenda QPN Kocul-Gorisht, apo një kërkesë për aplikim në një pozicion 

pune të mirëpërcaktuar, i cili është shpallur vakant, ankuesi u përgjigj se kërkesa e tij ka qenë e 

përgjithshme, si dhe u shpreh se në pozicionet aktuale të punës pranë QPN  Kocul-Gorisht janë 

punësuar dhe janë zënë nga persona më pak të kualifikuar se ai. 

Lidhur me kërkesën e tij për ndihmë financiare si pasojë e aksidentit të ndodhur, ankuesi shprehet 

se këtë akt nuk e ka dërguar tek Albpetrol sh.a., por tek QPN Gorisht, e cila duhet të vepronte në 

vijim duke dërguar shkresë pranë administratës qendrore të kësaj shoqërie.  

Përfaqësuesit e KMD-së parashtruan para palëve mundësinë e zgjidhjes së çështjes me 

ndërmjetësim. Kërkesa e ankuesit në këtë kontekst ishte të sistemohej në një vend pune në 

përputhje me arsimin e tij të lartë, brenda QPN  Kocul-Gorisht, si dhe dhënia e ndihmës financiare 

për aksidentin e pësuar. 

Ankuesi u udhëzua nga përfaqësuesit e KMD-së dhe ata të Albpetrol sh.a. që të depozitojë kërkesë 

për ndihmë financiare pranë Albpetrol sh.a., si dhe të depozitojë bashkëlidhur të gjithë 

dokumentacionin përkatës, në mënyrë që të përfitojë këtë ndihmë, ndërsa lidhur me sistemimin në 

një pozicion pune sipas kërkesave të tij brenda QPN  Kocul-Gorisht, ai duhet të aplikojë si të gjithë 

shtetasit e tjerë, për pozicionet vakante të kësaj qendre të publikuara në faqen zyrtare te Albpetrol 

sh.a. Aktualisht, pranë kësaj qendre nuk ka pozicione vakante, por të gjithë pozicionet janë të 

plotësuara. 

- Në vijim të seancës dëgjimore, Albpetrol sh.a. dërgoi pranë KMD-së shkresën nr. 3106 Prot., 

datë 13.04.2022, ku sqaron se në lidhje me akordimin e ndihmës ekonomike ndaj z. E.F. për 

shkak të aksidentit të ndodhur më datën 23.12.2020, sipas tërësisë së dokumentave të ngjarjes 

së ndodhur, bazuar në kërkesën  nr. 2622, datë 28.03.2022, e depozituar nga ana e tij, 

Albpetrol sh.a. ka vepruar duke marrë masat përkatëse për trajtimin e kërkesës dhe me 

Vendimin nr. 156, datë 12.04.2022 i ka akorduar z. E.F. ndihmën ekonomike në masën 

100.000 lekë, duke u mbështetur në përcaktimet e Kontratës Kolektive të Punës nr. 10 645 

prot., datë 22.11.2019, të  lidhur ndërmjet Albpetrol sh.a. dhe Sindikatës së Re të Naftëtarëve 

Shqiptarë. 

Lidhur me kërkesën e parashtruar në seancë dëgjimore në lidhje me evidentimin e vendeve vakante 

dhe rekrutimeve të kryera pranë Shoqërisë Albpetrol sh.a. nga momenti i depozitimit të kërkesës së 

z. E.F. në datën 23.07.2021, për pozicionimin e tij në një vend pune të përshtatshëm me arsimin 

dhe eksperiencën e tij në punë, Albpetrol sh.a. sqaron se pranë Qendrës së Prodhimit të Naftës 

Gorisht, nga data 23.07.2022 e në vazhdim nuk ka patur pozicione pune vakante në pozicionin 

ekonomist apo pozicione pune të përshtatshme me arsimin dhe eksperiencën e z. E.F.. 

Bashkëlidhur shkresës, Albpetrol sh.a. dërgoi edhe listën e emërimeve të kryera përgjatë kësaj 

periudhe. 

Lidhur me pretendimin e diskriminimi për shkak të veprimtarisë sindikale të ankuesit, Albpetrol 

sqaron se përkrah veprimtarinë sindikale të punonjësve të saj, provuar kjo nëpërmjet nënshkrimit të 

Kontratës kolektive të sipërcituar dhe kontratës kolektive paraardhëse. Referuar shkresës së z. E.F. 

mbi pretendimin e tij se është përfaqësues i zgjedhur nga punonjësit e Qendrës së Prodhimit të 

Naftës Gorisht, Albpetrol sh.a. thekson faktin se ky pretendim nuk provohet, pasi ankuesi nuk ka 

statusin e përfaqësuesit të sindikatës. Albpetrol sh.a. sqaron se ndaj z. E.F. nuk janë ndërmarrë 

veprime diskriminuese, por janë zbatuar të drejtat dhe detyrimet kontraktuale të parashikuara. 

- Shkresën e sipërcituar të Albpetrol sh.a., Komisioneri ia dërgoi për dijeni ankuesit E.F. me e-

mail, me të cilin pati korrespondencë vijuese me ankuesin dhe Albpetrol sh.a. 

 

- Në e-mailin e datës 20.04.2022, ankuesi e informon KMD-në se: “I ndodhur ne   kushtet kur 

ndihma financiare më është akorduar me vendim të Administratorit te Albpetrol sh.a, 

gjykoj se KMD  e ka kryer misionin e tij dhe kjo pikë është e realizuar. Ju falenderoj per 

profesionalizmin tuaj dhe ju uroj suksese ne misionin tuaj”. Ndërkohë që, z. E.F. kërkon 

nga KMD që të vazhdojë më tej hetimin lidhur me pretendimin e tij, për mos sistemimin 

e tij në një pozicion pune që ka lidhje me arsimin dhe eksperiencën e tij në punë pranë 

Qendrës ku aktualisht punon, duke i mbështetur pretendimet e tij në shkresën nr.19 Prot., 

datë 24.02.2017, të Albpetrol sh.a., në bazë të së cilës punonjësit e qendrës do të 

pozicionoheshin në bazë të arsimit të tyre. 

 

- KMD i kërkoi informacion të mëtejshëm Albpetrol sh.a. lidhur me pretendimin e sipërcituar të 

ankuesit, me e-mailin e datës 20.04.2022. 

 

- Në përgjigje të kërkesës së KMD-së, Albpetrol sh.a. dërgoi shkresën nr. 684, datë 28.04.2022, 

nëpërmjet së cilës informon se sikurse e ka bërë të qartë edhe më parë, punonjësit e Qendrës 

së Prodhimit të Naftës Gorisht në shkurt të vitit 2017 janë transferuar duke u bërë pjesë e 

shoqërisë Albpetrol sh.a., si pasojë e rimarrjes së venburimit Gorisht-Kocul, bazuar në 

shkresën e MEI nr. 431/1, datë 24.01.2017 “Për vazhdimin e kryerjes së operacioneve për 

zhvillimin dhe shfrytëzimin e hidrokarbureve në këto vendburimeve (ish-pjesë e Marrëveshjes-

Hidrokarbure të lidhur me shoqërinë TransAtlantic Albania LTD)”, si dhe Vendimit të 

Këshillit Mbikqyrës nr. 35, datë 26.01.2017. Sa i përket shkresës nr. 19, datë 24.02.2017 të 

Albpetrol sh.a., depozituar nga z. E.F. në cilësi prove pranë KMD, Albpetrol sh.a. sqaron se 

kjo shkresë ka të bëjë me kërkesën e Zyrës së Punësimit dhe Administratës së Qendrës së 

Prodhimit të Naftës Gorisht për plotësimin e të gjithë dokumnetave të nevojshëm që duhet të 

jenë pjesë e dosjes personale për çdo punonjës të shoqërisë siç përcaktohet në nenin 31 të 

mailto:info@kmd.al
http://www.kmd.al/


 

16 

                                                                                                     
      Adresa: Rruga e Durrësit,  Nr.27, Kodi Postar 1001,Tiranë , Tel: +355 4 2431078, E-mail: info@kmd.al, web:www.kmd.al 

 

 

Rregullores së Brendshme të shoqërisë Albpetrol sh.a. Kjo shkresë nuk konsiston në një 

kërkesë të z. E.F. në lidhje me sistemimin e tij në një pozicion tjetër pune. 

Lidhur me pretendimin e z. E.F. se shoqëria Albpetrol sh.a. ka pasur në dispozicion të gjithë 

kohën e mjaftueshme për emërimin në një pozicion të përshtatshëm pune në përputhje me arsimin, 

formimin profesionale apo dhe eksperiencën e tij në punë, sqarohet se z. E.F. gjatë kohëzgjatjes së 

marrëdhënieve të punës me shoqërinë Albpetrol sh.a. nuk ka depozituar asnjëherë kërkesë për 

pozicionimin e tij në një vend tjetër pune, përveç kërkesës së datës korrik 2021, ku KMD është 

bërë me dije se shoqëria Albpetrol sh.a. nuk ka patur pozicione të lira pune për ekonomistë apo 

ndonjë pozicioni pune në përputhje me formimin e tij profesional, si dhe kërkesave të z. E.F..    

 

I. Vlerësimi i fakteve dhe provave të grumbulluara nga Komisioneri gjatë 
procesit të shqyrtimit të  çështjes. 

Mbështetur në provat e administruara gjatë procesit të shqyrtimit të ankesës, Komisioneri 

vlerëson se: 

 

A. Lidhur me trajtimin e padrejtë, disfavorizues dhe të pabarabartë të ankuesit. 

Pretendimet e ankuesit E.F. për diskriminim për shkak të “bindjes politike”,  “gjendjes 

arsimore” dhe “për shkak të ankimit në gjykatë” nga ana e Albpetrol sh.a. konsistojnë në dy 

momente: (1) pretendimi për diskriminim si pasojë e mosdhënies së ndihmës ekonomike nga 

Albpetrol sh.a., pas aksidentit që ankuesi ka pësuar në punë dhe (2) mos sistemimin e tij në 

një pozicion pune të përshtatshëm në arsimin dhe eksperiencën e tij në punë brenda Qendrës 

së Prodhimit të Naftës Gorisht.  

 

A/1. Lidhur me trajtimin e padrejtë, disfavorizues dhe të pabarabartë të pretenduar nga 
ankuesi, si pasojë e mosakordimit të ndihmës ekonomike nga ana e Albpetrol sh.a., pas 
aksidentit të ndodhur. 

Ankuesi E.F. punon pranë QPN  Gorisht, në pozicionin e  punës operator prodhimi. Në datën 

23.12.2020, z. E.F. ka pësuar aksident në punë. Në bazë të kushteve të Kontratës së Shërbimit 

nr. 37/13, datë 09.03.2020, me objekt “Shërbimi i sigurimit të punonjësve nga aksidentet në 

punë”, të lidhur ndërmjet shoqërisë Albpetrol sh.a. dhe Bashkimit të Përkohshëm të Shoqërive 

të Sigurimit Eurosig sh.a., Sigal Uniqa Group Austria, Sicred sh.a., Sigma InterAlbania 

Vienna Insurance Group, si dhe tërësisë së dokumentave të depozituara nga ana e tij, kartelës 

spitalore e deklaratës së dakordësisë së shprehur nga ana e tij, z. E.F. ka përfituar 

dëmshpërblim në masën 210,400 lekë, për aksidentin e pësuar në punë. 

Përveç ndihmës financiare së sipërcituar të akorduar nga shoqëria e sigurimit, ankuesi kërkon 

të përfitojë ndihmë financiare edhe nga Albpetrol sh.a., si pasojë e aksidentit të ndodhur në 

punë. Gjatë hetimit administrativ, Albpetrol sh.a. ka sqaruar se në regjistrat e tij, të protokollit 

nuk rezulton asnjë kërkesë zyrtare e protokolluar nga ankuesi E.F., ku kërkohet ndihmë 

ekonomike për aksidentin e ndodhur, në mënyrë që kjo kërkesë të merrej në shqyrtim nga 

shoqëria. 

Referuar akteve të depozituara në cilësi prove nga kjo shoqëri rezulton se kriteret që duhet të 

plotësojnë të aksidentuarit në punë, të cilët janë punonjës të Albpetrol sh.a., në mënyrë që të 

përfitojnë ndihmë financiare janë parashikuar në Kontratën Kolektive të Punës nr. 10645 

prot., datë 22.11.2019 të lidhur midis Albpetrol sh.a. dhe Sindikatës së Re të Naftëtarëve 

Shqiptarë si dhe në Kontratën e Shërbimit të “Sigurimit të jetës së punonjësve, sigurim 

shëndeti nga aksidentet në punë”. 

Në pikën 3 të nenin 32 të Kontratës Kolektive të Punës, parashikohen mënyrat e trajtimit dhe 

procedurat e dhënies së ndihmës ekonomike për rastet e aksidenteve në punë. Kështu sipas 

dispozitës së sipërcituar parashikohet shprehimisht se: 

“3. Në rast aksidentesh të rënda të ndodhura në punë, si pasojë e së cilave kryhet ndërhyrje 

kirurgjikale, shoqëruar me të gjithë dokumentacionin e plotë të aksidentit të punës, si dhe 

vazhdon të qendrojë me raport mjekësor mbi 30 ditë, me propozim të qendrës së punës dhe 

sindikatës që ka nënshkruar kontratën kolektive. Administratori i shoqërisë Albpetrol sh.a. i 

jep një ndihmë ekonomike deri në 100.000 (njëqind mije) lekë. 

Në kushtet kur, sipas të dhënave të dërguara nga Albpetrol sh.a. rezultonte se ankuesi nuk 

kishte depozituar kërkesë me shkrim pranë administratës qendrore të kësaj shoqërie, në seancë 

dëgjimore u ra dakord që në vijim ankuesi të depozitonte një kërkesë të tillë dhe bashkëlidhur 

të përcillte pranë shoqërisë edhe dokumentacionin e nevojshëm. 

Në vijim të kërkesës nr. 2622, datë 28.03.2022, së z. E.F., të depozituar pranë Albpetrol sh.a., ky i 

fundit ka vepruar duke marrë masat përkatëse për trajtimin e kërkesës dhe me Vendimin nr. 156, 

datë 12.04.2022, e Administratorit të shoqërisë, z. E.F. ka përfituar ndihmën ekonomike në masën 

100.000 lekë. 

Në e-mailin e datës 20.04.2022, ankuesi e informon KMD-në se: “I ndodhur ne   kushtet kur 

ndihma financiare më është akorduar me vendim të Administratorit te Albpetrol sh.a, gjykoj 

se KMD  e ka kryer misionin e tij dhe kjo pikë është e realizuar…..”. 

Në këto kushte, Komisioneri gjykoi se qëllimi për të cilin ishte filluar hetimi administrativ, 

për këtë pretendim të ankuesit E.F., është përmbushur në thelb dhe në referencë të nenit 33, 

pika 9, të ligjit nr. 10 221, datë 04.02.2010 “Për Mbrojtjen nga Diskriminimi”, të ndryshuar, 

ku parashikohet: “Kur e sheh të përshtatshme, Komisioneri kërkon të arrijë marrëveshje 

pajtimi mes ankuesit dhe personit kundër së cilit është paraqitur ankesa”, KMD vlerësoi se 

është arritur efektiviteti dhe qëllimi për të cilin ishte iniciuar ankesa, lidhur me këtë pretendim 

të ankuesit. Njëkohësisht, në referencë të nenit 94/1, të ligjit nr. 44/2015 “Kodi i Procedurave 

Administrative i Republikës së Shqipërisë”7
, Komisioneri deklaron përfundimin e ankesës mbi 

këtë pretendim, pa një vendim përfundimtar. 

 

A/2. Lidhur me trajtimin e padrejtë, disfavorizues dhe të pabarabartë të pretenduar nga 
ankuesi, si pasojë e mossistemimit të tij në një pozicion pune që përputhet me formimin 
e tij arsimor dhe eksperiencën e tij në punë, pranë Qendrës së Prodhimit të Naftës 
Gorisht. 

Referuar tërësisë së akteve të depozituara pranë Komisionerit nga ana e Albpetrol sh.a. dhe 

ankuesi E.F., rezulton se ky i fundit është punonjës i shoqërisë Albpetrol sh.a., nga data 

08.02.2017. Ankuesi ka mbajtur fillimisht pozicionin e punës përgjegjës turni pranë Qendrës 

së Prodhimit të Naftës Gorisht përgjatë periudhës kohore 08.02.2017 - 22.01.2018. Në vijim, 

si pasojë e riorganizmit të QPN Gorisht, e cila në vitin 2017 ka kaluar në administrim të 

Albpetrol sh.a., pasi më parë kishte qenë pjesë e koncesionarit Trans Atlantik Ltd, ankuesi 

është transferuar në datën 22.01.2018, në pozicionin e punës operator prodhimi pranë së 

njëjtës qendër
8
, ku vazhdon të punojë edhe në vijim. 

Ankuesi pretendon diskriminim nga ana e Albpetrol sh.a., për “bindjes politike”,  “gjendjes 

arsimore” dhe “për shkak të ankimit në gjykatë”, pasi nuk është sistemuar në një pozicion 

pune të përshtatshëm me arsimin e tij dhe vjetërsinë e tij në punë. Referuar akteve të 

depozituara në cilësi prove rezulton se z. E.F. ka përfunduar Shkollën e Mesme Industriale 

“Pavarësia”, Vlorë përgjatë viteve 1988-1992 dhe në vijim ka kryer studimet e larta pranë 

Fakultetit të Tregtisë, në Universitetin “Ismail Qemali” Vlorë, përgjatë periudhës kohore 

1994-1998, ku është diplomuar dhe ka fituar titullin Menaxher-Biznesi, profili Marketing. 

Përveç detyrës së operatorit të prodhimit që kryen pranë QPN  Gorisht, z. E.F. ka informuar 

KMD-në se punon edhe si ekspert vlerësimi i pasurive të paluajtëshme, si dhe të ekspertit 

fiskal në fushën e kontabilitetit. 

Gjatë hetimit administrativ rezultoi se e vetmja kërkesë e z. E.F. drejtuar shoqërisë Albpetrol 

sh.a., ku kërkohet sistemi i tij në një pozicion tjetër pune, në përputhje me arsimin e tij të lartë, 

daton në 23.07.2021. Pas analizimit të përmbajtjes së kësaj kërkese, KMD konstatoi se 

ankuesi nuk i referohej një pozicioni konkret pune, të shpallur vakant nga kjo shoqëri, brenda 

qendrës ku punonte, por pasi bënte një përshkrim të arsimit dhe eksperiencës së tij në punë, 

                                                           
7
 Neni 94/1, i ligjit nr. 44/2015 “Kodi i Procedurave Administrative i Republikës së Shqipërisë” parashikon se: 

“Si rregull, në procedurën administrative të nisur me kërkesë, organi publik deklaron përfundimin e saj pa një 

vendim përfundimtar për çështjen, nëse pala që ka paraqitur kërkesën e tërheq atë.” 
8
 Referuar shkresës nr. 56, datë 16.01.2018, të Drejtorit të QPN Kocul-Gorisht. 

kërkonte lëvizjen e tij në një pozicion më të lartë pune pranë QPN Kocul-Gorisht. Në këtë 

kontekst, edhe gjatë seancës dëgjimore ankuesi ka theksuar faktin dhe ka kërkuar dhe kërkon 

që pozicioni i punës, sipas arsimit dhe eksperiencës të tij në punë, të jetë vetëm në QPN 

Kocul-Gorisht dhe jo në qendra të tjera në varësi të Albpetrol sh.a., pasi kjo qendër është 

pranë vendbanimit të tij.   

Gjatë hetimit administrativ, rezultoi se Albpetrol sh.a. nuk i ka kthyer përgjigje kësaj kërkese, 

pasi për arsye të transferimit dhe lëvizjes nga pozicioni i punës së Drejtores së Drejtorisë së 

Burimeve Njerëzore, të kësaj shoqërie, në atë periudhë kohore, kjo kërkesë nuk i ka kaluar për 

trajtim strukturave përkatëse. Albpetrol sh.a. ka sqaruar se fakti i sipërcituar ka penguar që 

ankuesit t’i kthehet një përgjigje zyrtare informuese, por jo që të sistemonte z. E.F. brenda 

QNP Kocul-Gorisht, në një pozicion më të lartë pune, në profesionin e tij, pasi pranë kësaj 

qendre nuk ka patur vende vakante.  

 

Njëkohësisht, KMD ka konstatuar se kërkesa e z. E.F. ka qenë e përgjithshme dhe pa iu 

referuar një pozicioni konkret pune, të shpallur vakant. Referuar akteve të depozituara nga 

Albpetrol sh.a., rezulton se në atë periudhë kohore që z. E.F. ka depozituar kërkesën e tij, nuk 

ka patur vende të lira pune, për profilin e tij arsimor dhe aq më tepër pranë QPN Kocul-

Gorisht ku të gjithë pozicionet e punës janë të plotësuara. Për sa më sipër, Albpetrol sh.a. ka 

depozituar në cilësi prove listën e punonjësve të emëruar pranë shoqërisë përgjatë periudhës 

kohore 01.08.2021 e në vijim. Referuar listës së sipërcituar, rezulton se asnjë prej këtyre 

pozicioneve pune nuk bënte pjesë pranë QPN Kocul-Gorisht dhe asnjë prej tyre nuk përputhej 

me arsimin e ankuesit. Z. E.F. gjithashtu ka pohuar gjatë seancës dëgjimore se ka kontrolluar 

herë pas herë faqen zyrtare të Albpetrol sh.a., për njoftime për vende të lira pune, por shpalljet 

e publikuara kanë qenë për pozicione pune për drejtorë dhe pozicione pune jashtë QPN Kocul-

Gorisht. Përfaqësueset e Albpetrol sh.a. u shprehën në seancë dëgjimore, se rekrutimet në 

shoqëri kryhen nëpërmjet shpalljes së pozicioneve vakante në faqen zyrtare të shoqërisë, e në 

vijim aplikantët dorëzojnë kërkesën individuale për pozicionin respektiv të punës dhe 

dokumentacionin përkatës pranë strukturës përgjegjëse të Albpetrol sh.a.  

 

Lista e sipërcituar iu dërgua për dijeni edhe ankuesit, i cili pretendon se pavarësisht se nuk ka 

patur vende vakante për periudhën, kur ai ka depozituar kërkesën e tij të datës 23.07.2021, në 

bazë të shkresës nr.19 Prot., datë 24.02.2017, të Drejtorit të QPN Kocul-Gorisht, të Albpetrol 

sh.a., ekzistonte detyrimi i shoqërisë për ta kaluar në një pozicion të përshtatshëm sipas 

arsimit dhe eksperiencës së tij, në punë. 

 

Për sa më sipër, Komisioneri analizoi shkresën nr.19 Prot., datë 24.02.2017, e Drejtorit të 

QPN Kocul-Gorisht me lëndë: “Mbi plotësimin e dokumentacionit të punonjësve”, ku citohet: 

“Në kuadrin e rifillimit të veprimtarisë së punës së Q.P.N. Gorisht duke u mbështetur tek 

Struktura Organizative e miratuar nga Administratori i Përgjithshëm të gjithë punonjësit  do 

të pozicionohen në vendet e punës sipas kësaj strukture. Për këtë arsye lind nevoja që zyra e 

burimeve njerëzore të disponojë dokumnetacionin e nevojshëm të punonjësve për të 

mundësuar pozicionimin e punonjësve në vendet e punës duke u mbështetur tek arsimimi, dhe 

kualifikimet e ndryshme. Dokumentat që do të paraqesin punonjësit janë këto:........... 

 

Për sa më sipër, Komisioneri konstaton se shkresa e sipërcituar i përket vitit 2017, kohë kjo 

përgjatë së cilës ankuesi mbante ende pozicionin e punës së Përgjegjësit të Turnit. Në këtë 

kontekst, në zbatim të shkresës së sipërcituar, ankuesi ka mbajtur këtë pozicion pune deri në 

muajin janar 2018, pra pothuaj 1 vit, nga momenti i daljes së shkresës. Ai ka ndryshuar 

pozicionin e punës në bazë të shkresës nr. 56, datë 16.01.2018, të Drejtorit të QPN Kocul-

Gorisht, nëpërmjet së cilës ka kaluar në pozicionin operator prodhimi. Në këtë kontekst, 

Komisioneri gjykon se shkresa nr.19 Prot., datë 24.02.2017, e Drejtorit të QPN Kocul-Gorisht 

nuk ka patur asnjë fuqi ligjore, nga muaji janar 2018 e në vijim dhe Albetrol sh.a. nuk ka patur 

asnjë detyrim ligjor për të sistemuar z. E.F. në një pozicion tjetër pune, pa kërkesën e tij e cilia 

duhet t’i referohej një pozicioni konkret pune të shpallur vakant, brenda kësaj qendre.  

 

Vlen të përmendet fakti se në prapësimet e Albpetrol sh.a. është sqaruar se pranë kësaj 

shoqërie punojnë edhe persona të tjerë, që pavarësisht se kanë arsim të lartë, si pasojë e 

nevojës që kanë për punë, si dhe në pamundësi për t’i sistemuar në pozicione pune në 

përputhje me arsimin e tyre, punojnë në pozicione pune ku niveli arsimor i kërkuar është i 

mesëm.  Albpetrol sh.a. ka dërguar në cilësi prove pranë Komisionerit kopje të diplomave të 

shkollës së lartë të punonjësve të shoqërisë Albpetrol sh.a., të cilët aktualisht punojnë në 

pozicione pune me arsim të mesëm. Referuar dokumentacionit në fjalë rezulton se 4 punonjës 

të tjerë të Albpetrol sh.a. punojnë në pozicione pune, ku niveli arsimor është i mesëm, 

ndërkohë që kanë përfunduar arsimin e lartë. Këta punonjës janë: z. A.K., i diplomuar pranë 

Fakultetit të Inxhinierisë së Ndërtimit, në vitin 2005; znj. P.M. e diplomuar pranë Fakuletit të 

Shkencave të Natyrës, profili Biologji-Kimi (niveli Bachelor) në vitin 2013; Z. B.M., i 

diplomuar për Ekonomi (niveli bachelor) në vitin 2020; z. Q.R. i diplomuar me diplomë të 

integruar të nivelit të dytë në Degën Turizëm, titulli – Menaxher Turizmi, në vitin 2010.  

 

Nga analizimi i fakteve të sipërcituara, KMD gjykon se ankuesi nuk është ekspozuar ndaj një 

trajtimi të padrejtë dhe disfavorizues  nga ana e Albpetrol sh.a.. 

 

Në mungesë të trajtimit të padrejtë dhe disfavorizues nuk ka diskriminim për shkaqet e 

pretenduara në ankesë. 

PËR KËTO ARSYE: 

Mbështetur në nenin 94/1, të ligjit nr. 44/2015 “Kodi i Procedurave Administrative i 

Republikës së Shqipërisë”, nenin 1, nenin 7, pika 1, neni 12 dhe 21, pika 1, nenin 32, pika 1, 

gërma a) e nenin 33, pikat 9-10, të Ligjit nr. 10221, datë 04.02.2010 “Për Mbrojtjen nga 

Diskriminimi”, i ndryshuar,  
 

Komisioneri për Mbrojtjen nga Diskriminimi, 

 

V E N D O S I: 

1. Përfundimin e proçedurës së shqyrtimit administrativ të pretendimit të ankuesit E.F., 

për mosdhënie të ndihmës financiare nga ana e Albpetrol sh.a., si pasojë e aksidentit të 

pësuar në punë, për shkak se ankuesi është tërhequr nga ky pretendim, pasi është 

arritur efektiviteti dhe qëllimi, për të cilin kishte filluar procedura hetimore. 

 

2. Konstatimin e mosdiskriminimit për shkak të “bindjes politike”, “gjendjes arsimore” 

dhe “për shkak të ankimit në gjykatë” të z. E.F., nga ana e Albpetrol sh.a., për 

pretendimin e ankuesit se kjo shoqëri nuk e ka sistemuar në punë, në përputhje me 

profilin e tij arsimor. 

 

3. Kundër këtij vendimi lejohet ankim në Gjykatën Administrative të Shkallës së Parë 

Tiranë,  brenda 45 ditëve nga marrja dijeni. 

 

 

KOMISIONER 
 

Robert GAJDA 

 

 

 

Fusha – Punësim 

Shkak -  bindja politike”  “gjendja arsimore”, “për shkak të ankimit në gjykatë”; 

Lloji i vendimit – arritje efektiviteti & mosdiskriminim 

 

 

mailto:info@kmd.al
http://www.kmd.al/

	KOMISIONERI PËR MBROJTJEN NGA DISKRIMINIMI
	Mbështetur në nenin 32, pika 1, gërma a), të ligjit nr. 10 221, datë 04.02.2010 “Për Mbrojtjen nga Diskriminimi” , të ndryshuar, Komisioneri për Mbrojtjen nga Diskriminimi mori në shqyrtim ankesën nr. 190, datë 25.10.2021, së z. E.F., ku pretendohet d...
	Në përfundim të shqyrtimit të ankesës, Komisioneri për Mbrojtjen nga Diskriminimi ,
	Sipas informacionit të dhënë në ankesë, z. E.F. ka punuar në detyrën e përgjegjësit të turnit pranë vendburimit të naftës Kocul-Gorrisht, i cili ka qenë në administrim të Kompanisë Koncesionare Trans Atlantik Ltd, Dega Shqipëri e në vijim, në datën 07...
	Z. E.F. e informon KMD se në vitet 2018-2019, nga ana e punonjësve të kësaj qendre prodhimi, kishte pakënaqësi në lidhje me kushtet jo të mira të punës, si dhe mbi mospagesën e shtesës së pagës për orët e natës të kryera nga punëtorët me turne. Z. E.F...
	E gjithë situata e sipërcituar ndikoi negativisht në marrëdhëniet e punës së z. E.F. me punëdhënësin e tij, pasi nuk u ngrit asnjëherë në detyrë, si dhe kontrollohej herë pas here nga task forca e punëdhënësit, me qëllim që të kapej në gabim. Kontroll...
	Në kuadër të presioneve të kryera mbi punonjësit, ankuesi përmend D.K., i cili kishte shkuar në një takim elektoral të subjektit politik PD dhe si pasojë ai u transferua në Amonicë, larg nga fshati Kocul, ku ai banonte dhe kryente punën si operator pr...
	Z. E.F. sqaron gjithashtu se me kërkesën e datës 23.07.2021 drejtuar Albpetrol sh.a., ka kërkuar të përshtatet në një vend pune të përshtatshëm me arsimin dhe eksperiencën e tij në punë, por deri më sot nuk ka marrë asnjë përgjigje nga Drejtoria e Bur...
	Për sa më sipër, ankuesi pretendon se diskriminohet për shkak të bindjes politike të djathtë, gjendjes arsimore, si dhe për shkak të ankimit në gjykatë (për pagesën e orëve të natës etj.). Ai sqaron se si pasojë e diskriminimit për këto shkaqe, ai nuk...
	Mbështetur në provat e administruara gjatë procesit të shqyrtimit të ankesës, Komisioneri vlerëson se:
	A. Lidhur me trajtimin e padrejtë, disfavorizues dhe të pabarabartë të ankuesit.
	Pretendimet e ankuesit E.F. për diskriminim për shkak të “bindjes politike”,  “gjendjes arsimore” dhe “për shkak të ankimit në gjykatë” nga ana e Albpetrol sh.a. konsistojnë në dy momente: (1) pretendimi për diskriminim si pasojë e mosdhënies së ndihm...
	A/1. Lidhur me trajtimin e padrejtë, disfavorizues dhe të pabarabartë të pretenduar nga ankuesi, si pasojë e mosakordimit të ndihmës ekonomike nga ana e Albpetrol sh.a., pas aksidentit të ndodhur.
	A/2. Lidhur me trajtimin e padrejtë, disfavorizues dhe të pabarabartë të pretenduar nga ankuesi, si pasojë e mossistemimit të tij në një pozicion pune që përputhet me formimin e tij arsimor dhe eksperiencën e tij në punë, pranë Qendrës së Prodhimit të...
	Referuar tërësisë së akteve të depozituara pranë Komisionerit nga ana e Albpetrol sh.a. dhe ankuesi E.F., rezulton se ky i fundit është punonjës i shoqërisë Albpetrol sh.a., nga data 08.02.2017. Ankuesi ka mbajtur fillimisht pozicionin e punës përgjeg...
	Ankuesi pretendon diskriminim nga ana e Albpetrol sh.a., për “bindjes politike”,  “gjendjes arsimore” dhe “për shkak të ankimit në gjykatë”, pasi nuk është sistemuar në një pozicion pune të përshtatshëm me arsimin e tij dhe vjetërsinë e tij në punë. R...
	Gjatë hetimit administrativ rezultoi se e vetmja kërkesë e z. E.F. drejtuar shoqërisë Albpetrol sh.a., ku kërkohet sistemi i tij në një pozicion tjetër pune, në përputhje me arsimin e tij të lartë, daton në 23.07.2021. Pas analizimit të përmbajtjes së...
	PËR KËTO ARSYE:
	Robert GAJDA

